
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო





საქართველოს ოკუპირებული ტერიტორიებიდან დევნილთა შრომის, ჯანმრთელობისა და სოციალური დაცვის სამინისტროს №2 დროებითი საექსპერტო ჯგუფის, „საცხოვრებელი ფართების განაწილების მექანიზმების დახვეწა,“ შეხვედრის
ოქმი
2 მარტი, 2020 წელი
2020 წლის 2 მარტს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს დაქვემდებარებულ სსიპ - დევნილთა, ეკომიგრანტთა და საარსებო წყაროებით უზრუნველყოფის სააგენტოში გაიმართა სამუშაო ჯგუფის - „საცხოვრებელი ფართების განაწილების მექანიზმების დახვეწა“ - მორიგი შეხვედრა, რომელსაც ესწრებოდნენ:
1. ბესარიონ სიმონიშვილი - სსიპ - დევნილთა, ეკომიგრანტთა და საარსებო წყაროებით უზრუნველყოფის სააგენტოს (შემდგომში - სააგენტო) დირექტორი
2. კონსტანტინე კუჭუხიძე - აფხაზეთს ავტონომიური რესპუბლიკის დევნილთა მინისტრი
3. გიორგი ჭავჭავაძე - საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს (შემდგომში - სამინისტრო) პოლიტიკის დეპარტამენტის უფროსი
4. დავით გურამიშვილი - სააგენტოს დირექტორის მოადგილე
5. მამუკა კიკალეიშვილი - სააგენტოს იურიდიული დეპარტამენტის უფროსი
6. ლევან ჩაკვეტაძე - სააგენტოს დევნილთა დეპარტამენტის უფროსი
7. თამარ ბასილია - სააგენტოს ადმინისტრაციული დეპარტამენტის უფროსი
8. დავით ფეიქრიშვილი - სამინისტრის ინფორმაციული ტექნოლოგიებისა და ანალიტიკის დეპარტამენტის სტატისტიკური ინფორმაციის მოძიებისა და ანალიზის სამმართველოს უფროსი
9. დავით ნარსია - სამინისტროს პოლიტიკის დეპარტამენტის დევნილთა და ეკომიგრანტთა პოლიტიკის სამმართველოს მთავარი სპეციალისტი
10. ზაზა  გოცირიძე - სააგენტოს რეგისტრაციისა და რესტიტუციის სამმართველოს უფროსი
11. იულია ხარაშვილი - იგპ ქალთა ასოციაცია „თანხმობას“ თავმჯდომარე
12. ნანა გოგოხია - იგპ ქალთა ასოციაცია „თანხმობას“ წარმომადგენელი
13. ირაკლი ბოკუჩავა -საზოგადოებრივი პროგრამების ფონდის თავმჯდომარე
14. ნუკრი მილორავა - საქველმოქმედო ჰუმანიტარული ცენტრი აფხაზეთის აღმასრულებელი დირექტორი
15. ზურაბ ყაულაშვილი - საქველმოქმედო ჰუმანიტარული ცენტრი აფხაზეთის წარმომადგენელი 
16. გიორგი შავგულიძე - კონსორციუმი სამართლებრივი დახმარება საქართველოს აღმასრულებელი დირექტორი
17. ლაშა ხონელიძე - კონსორციუმი სამართლებრივი დახმარება საქართველოს წარმომადგენელი
18. ნინო ხოხობაია - ლტოლვილთა დანიის საბჭოს სტრატეგიული კომუნიკაციების მენეჯერი
19. ლევან ხვიჩია - ლტოლვილთა დანიის საბჭოს პროექტების ოფიცერი
20. ნონა ქურდოვანიძე - ახალგაზრდა იურისტთა ასოციაციის წარმომადგენელი
21. თორნიკე ცაგარეიშვილი - გაეროს ლტოლვილთა უმაღლესი კომისარიატის საქართველოს ოფისის (შემდგომში - გლუკი) წარმომადგენელი
22. სალომე ქუსიკაშვილი - გლუკის მრჩეველი სამართლებრივ საკითხებში
დღის წესრიგი
1. გრძელვადიანი განსახლების ფარგლებში დევნილთათვის საკუთრებაში გადაცემული საცხოვრებელი ფართის 5 წლის განმავლობაში გასხვისების აკრძალვის საკითხი;
2. გრძელვადიანი განსახლების მიზნით შეთავაზებულ ფართზე უარის შემთხვევაში, განაცხადის განხილვაზე 5 წლიანი მორატორიუმის დაწესება;
3. გრძელვადიანი განსახლების მიზნით დევნილი ოჯახის სულადობის მიხედვით საცხოვრებელი ფართის ზომების სტანდარტების შეცვლის საკითხი;
4. გრძელვადიანი განსახლების სხვადასხვა პროექტის ფარგლებში გაკეთებული განაცხადების შემთხვევაში მხოლოდ ბოლოს გაკეთებული განაცხადის მხედველობაში მიღების საკითხი;
5. დევნილთა საკუთრებაში არსებულ მიწის ნაკვეთებზე კოტეჯური ტიპის საცხოვრებლების მშენებლობის საკითხი;
6. გრძელვადიანი განსახლების მიზნით ერთჯერადი ფულადი კომპენსაციის საკითხი;
7. სახელმწიფოს რომელიმე სხვა დაწესებულების მიერ საცხოვრებელი ფართით დევნილის უზრუნველყოფის შემთხვევაში, მისი როგორც დევნილის, სახელმწიფოსაგან სხვა დამატებითი ფართით უზრუნველყოფის აღარ განხილვის საკითხი (ასეთი დევნილი ოჯახი ჩაითვლება გრძელვადიანი განსახლებით დაკმაყოფილებულად);
8. გრძელვადიანი განსახლების ფარგლებში საცხოვრებელი ფართის სიდიდის განსაზღვრის დროს მხოლოდ დევნილის სტატუსის მქონე ოჯახის წევრების გათვალისწინების საკითხი;
9. დევნილთა გრძელვადიანი განსახლების კრიტერიუმებში ცვლილების შეტანის საკითხი.

სამუშაო შეხვედრა გახსნა ბ-ნმა ბესარიონ სიმონიშვილმა და განაცხადა, რომ 2019 წლის პირველ დეკემბერს ოფიციალურად შეიქმნა სააგენტო, რომელიც ახორციელებს დევნილთა და ეკომიგრანტთა დახმარების სახელმწიფო პროგრამებს. მისი თქმით, მალე სააგენტო ასევე განახორციელებს საზღვარგარეთიდან სამშობლოში დაბრუნებული საქართველოს მოქალაქეების რეინტეგრაციისა და საერთაშორისო დაცვის სტატუსის მქონე პირების ინტეგრაციის  პროგრამებს. ბ-ნმა ბესარიონმა თქვა, რომ ის დიდ მნიშვნელობას ანიჭებს არასამთავრობო სექტორისა და საერთაშორისო ორგანიზაციების წარმომადგენლებთან თანამშრომლობას. სამინისტრო და სააგენტოს სახელით მან განაცხადა მზაობა არსებულ ფორმატში მუშაობის გაგრძელების, ღია კომუნიკაციის, რათა მათი კრიტიკული შენიშვნები გათვალისწინებულ იქნეს. მან იმედი გამოთქვა, რომ არსებულ ფორმატში მოხდება დევნილთა განსახლების კრიტერიუმების დახვეწა. 
ბ-ნმა ბესარიონ სიმონიშვილმა სიტყვა გადასცა დავით ფეიქრიშვილს, რომელმაც მოკლედ წარმოადგინა დღის წესრიგის საკითხები, და ის მიზეზები, თუ რატომ მოხდა ამ საკითხების განსახილველად გამოტანა. ბ-ნმა დავითმა განაცხადა, რომ დღის წესრიგის საკითხები ძირითადად დევნილებიდან მოდის და პირველი საკითხი ეხება გრძელვადიანი განსახლების ფარგლებში დევნილთათვის საკუთრებაში გადაცემული საცხოვრებელი ფართის 5 წლის განმავლობაში გასხვისების აკრძალვას, რაც გამოწვეულია იმით, რომ დევნილთა დაახლოებით 20 პროცენტი გადაცემულ სახლებს ასხვისებს, ხოლო მათი ნახევარი სხვა საცხოვრებელს ყიდულობს. დღის წესრიგის მეორე საკითხი ითვალისწინებს გრძელვადიანი განსახლების მიზნით დევნილი ოჯახის სულადობის მიხედვით საცხოვრებელი ფართის ზომების სტანდარტის შეცვლას, რადგან არსებული სტანდარტი იწვევს დევნილებში უსამართლობის განცდას. მესამე საკითხი ეხება გრძელვადიანი განსახლების სხვადასხვა პროექტის ფარგლებში გაკეთებული განაცხადების შემთხვევაში მხოლოდ ბოლოს გაკეთებული განაცხადის მხედველობაში მიღებას, რაც იწვევს განაცხადების რაოდენობის ზრდას. მეოთხე საკითხი ეხება დევნილთა საკუთრებაში არსებულ მიწის ნაკვეთებზე სახლების მშენებლობას გერმანიის მთავრობის დაფინანსებით მიმდინარე პროექტის ფარგლებში. მეხუთე საკითხი ეხება გრძელვადიანი განსახლების მიზნით ერთჯერად ფულად კომპენსაციას, რაც ასევე უკავშირდება პირველ საკითხს და მისი მიზანია, რომ პრიორიტეტულად აღარ მოხდეს იმ დევნილთა განსახლებით უზრუნველყოფა, რომლებსაც განზრახული აქვთ, რომ საცხოვრებელი მიღებისთანავე გაყიდონ. ამ კატეგორიის დევნილებს პირდაპირ შეეთავაზებათ ფულადი კომპენსაცია. მეექვსე საკითხი ეხება სხვა სახელმწიფო უწყებების მიერ დევნილთა საცხოვრებლით უზრუნველყოფის შემთხვევაში ასეთი დევნილი ოჯახის განსახლებულად მიჩნევას. პრაქტიკაში არის შემთხვევები, როდესაც თავდაცვისა და შინაგან საქმეთა სამინისტროები განსახლებით უზრუნველყოფენ დევნილებს. ცვლილების განხორციელების შემთხვევაში ამ კატეგორიის დევნილები ჩაითვლებიან სამინისტროს მიერ განსახლებით დაკმაყოფილებულებად.  მერვე საკითხი ეხება გრძელვადიანი განსახლების ფარგლებში საცხოვრებელი ფართის სიდიდის განსაზღვრის დროს მხოლოდ დევნილის სტატუსის მქონე ოჯახის წევრების გათვალისწინებას. ამ საკითხის დღის წესრიგში შეტანა განპირობებულია იმით, რომ დევნილი ოჯახების 23%-ში არის ერთი ან მეტი არადევნილი ოჯახის წევრი და გრძელვადიანი განსახლების დროს სამინისტროს უხდება მათი საცხოვრებლით უზრუნველყოფა. დღის წესრიგის ბოლო საკითხი ეხება დევნილთა გრძელვადიანი განსახლების კრიტერიუმებში ცვლილების შეტანას. ეს კრიტერიუმებია: სოციალური დაუცველობა, ვეტერანის სტატუსი, ქირით ცხოვრება. ასევე, იმ დევნილთათვის ქულის მინიჭების საკითხი, რომლებმაც განიცადეს დევნა და ეგრეთ წოდებული ძირი ოჯახების პრიორიტეტულად დაკმაყოფილების საკითხი. დავით ფეიქრიშვილმა ასევე განაცხადა, რომ განსახილველია მძიმე საცხოვრებელ პირობებში ცხოვრების გამო ქულის წინასწარ მინიჭების საკითხი (მაგალითად ფოტოსურათების საფუძველზე), რაც ასევე წარმოდგენილია სახალხო დამცველის რეკომენდაციებში. დავით ფეიქრიშვილმა ასევე ახსენა, რომ სახალხო დამცველის წარმომადგენელი ქ-ნი ნინო სულამანიძე შეხვედრას ვერ ესწრება და წერილობით გამოგზავნის შენიშვნებს.  
დღის წესრიგის პირველ საკითხთან დაკავშირებით ბ-მა მამუკა კიკალეიშვილმა განაცხადა, რომ 5 წლით საკუთრების გასხვისების აკრძალვის მიზანია, რომ დევნილების მიერ სახელმწიფოსგან მიღებული საცხოვრებლების გამოყენება მოხდეს დანიშნულებისამებრ. კონცენტრაცია გაკეთდეს საცხოვრისით დაკმაყოფილებაზე და აღარ მოხდეს გადაცემული საცხოვრებლების გასხვისება. მისი თქმით, ეს მექანიზმი გამოიწვევს მანიპულაციების შემცირებას და საბოლოოდ პრიორიტეტულად განსახლდება ის დევნილი, ვისაც ამის საჭროება ყველაზე მეტად აქვს.  
ქ-ნმა იულია ხარაშვილმა განაცხადა, რომ ის წარმოადგენს 12 არასამთავრობო ორგანიზაციას, რომლებიც მუშაობენ დევნილთა საკითხებზე და ასევე არის მათი წარმომადგენელი სამეთვალყურეო საბჭოში. მან განაცხადა, რომ საცხოვრებლის გაყიდვა შეიძლება ემსახურებოდეს საცხოვრებელი პირობების გაუმჯობესებას ან სხვა მიზნებს. ამასთანავე, 5 წელი არ არის დიდი ბარიერი იმათთვის, ვისაც სურს სხვა მიზნებისთვის მოახდინოს საცხოვრებლის რეალიზაცია. რაც შეხება ცხოვრების პირობების გაუმჯობესების მიზნით გასხვისებას, ამ შემთხვევაში 5 წლიანმა ბარიერმა შეიძლება ხელი შეუშალოს ასეთ გარიგებებს.   
ბ-ნმა ბესარიონ სიმონიშვილმა განაცხადა, რომ არსებული რესურსებიდან გამომდინარე და იმის გათვალისწინებით, რომ სააგენტოს აქვს შეზღუდული რესურსები ოპერატიულ-საგამოძიებო მოქმედებების ჩასატარებლად, მაქსიმალური კეთდება, რათა განსახლების დროს მოხდეს მოწყვლადი დევნილების იდენტიფიცირება და შემდეგ გადაწყვეტილება მიიღება კომისიური წესით. ფიქსირდება ერთი და იგივე საცხოვრებლის ყიდვის ან საცხოვრებლის ნათესავისგან ყიდვის შემთხვევები, რაც მოწმობს, რომ ხარვეზები არის და საჭიროა მათი გამოსწორება.
ბ-ნმა ირაკლი ბოკუჩავამ განაცხადა, რომ თუ საცხოვრებლის 5 წლის განმავლობაში გაყიდვაზე მორატორიუმს გამოვაცხადებთ, მაშინ შესაბამისი სანქციაც უნდა დაწესდეს. წინააღმდეგ შემთხვევაში, დევნილები ნოტარიუსთან გააფორმებენ გასხვისების ხელშეკრულებას და 5 წლის მერე გადაუფორმებენ საჯარო რეესტრში. ასევე საკითხავია, თუ მაინც გაყიდიან, შემდეგ რას ვაკეთებთ და თუ ჩამოვართმევთ?
ბ-ნმა ბესარიონ სიმონიშვილმა უპასუხა, რომ ამ შემთხვევაში შეიძლება პირობადადებული საკუთრების მექანიზმის გამოყენება. 
ბ-ნმა ირაკლი ბოკუჩავამ განაცხადა, რომ ძირითადად ეს პრობლემა სოფლად სახლის პროექტის დროს არსებობს, რადგან სხვა შემთხვევებში ჯერ ხდება ფაქტობრივად დევნილების საცხოვრებელ კორპუსებში შესახლება და შემდეგ საკუთრებაში დაკანონება.
ბ-ნმა მამუკა კიკალეიშვილმა განაცხადა, რომ თუ საცხოვრებელს არ დავუკანონებთ, ამან შეიძლება პრობლემა გამოიწვიოს კომუნალური სერვისების ჩართვასთან დაკავშირებით.
ბ-ნმა ირაკლი ბოკუჩავამ განაცხადა, რომ ამ შემთხვევაში ამოსავალი უნდა იყოს მიზნობრიობა. შესაბამისად, ხომ არ ჯობია, რომ დაკონკრეტდეს: ვინც იუმჯობესებს მდგომარეობას იმას არ შეეხოს ეს დებულება. ამგვარად, მოხდება ოქროს შუალედის მონახვა.
ბ-ნმა მამუკა კიკალეიშვილმა განცხადა, რომ დევნილთა სოციალურ-ეკონომიკური მდგომარეობის გაუმჯობესება პირდაპირი და მთავარი კომპეტენცია არ არის სამინისტროსა და სააგენტოსთვის. შესაბამისად, აქცენტი უნდა იქნეს გადატანილი განსახლებაზე. 
ბ-ნმა ირაკლი ბოკუჩავამ განაცხადა, რომ სამინისტროს ეს ვალდებულება აქვს, რასაც მოწმობს საარსებო წყაროების პროგრამების არსებობა. რაზეც ბ-ნმა მამუკა კიკალეიშვილმა უპასუხა, რომ ეს მაინც არ არის სააგენტოს ძირითადი საქმიანობა. 
ბ-ნმა ლევან ხვიჩიამ განაცხადა, რომ ლტოლვილთა დანიის საბჭომ წარსულში ჩაატარა სოფლად სახლის ბენეფიციარების კვლევა და აღმოჩნდა, რომ მათი დიდი რაოდენობა ამ სახლებში არ ცხოვრობდა და იყო შემთხვევები, როდესაც რამოდენიმეჯერ მოხდა ერთი და იმავე სახლის შესყიდვა სოფლად სახლის პროექტის ფარგლებში. შესაბამისად, მიზანშეწონილი იქნებოდა, რომ სამინისტრო ამ სქემას გამოეთიშოს, რაც მკვეთრად შეამცირებს მსგავს შემთხვევებს.
ბ-ნმა მამუკა კიკალეიშვილმა უპასუხა, რომ სავსებით შესაძლებელია შესაბამისი დათქმის ჩაწერა, რომლის მიხედვითაც სახელმწიფო აღარ იყიდის რამოდენიმეჯერ ერთსა და იმავე სახლს.
ბ-ნმა თორნიკე ცაგარეიშვილმა განაცხადა, რომ ამ მექანიზმის მიზანია განსახლებით არ მოხდეს იმ პირების დაკმაყოფილება, რომლებიც არ იმსახურებენ. ამ შეზღუდვით რისკი როგორ მცირდება არ არის ნათელი და ვისაც არ ესაჭიროება ამ ეტაპზე განსახლება, ის მაინც მიიღებს სახელმწიფოსგან საცხოვრებელს, 5 წლის შემდეგ კი გაყიდის. შესაბამისად, საჭიროა ამ რისკის შემცირებაზე მოხდეს მსჯელობა. განსახილველია, როდესაც მონიტორინგი აღმოაჩენს, რომ დევნილი ოჯახი იქ არ ცხოვრობს, ამ შემთხვევაში რა სანქცია იქნება დაწესებული.
ბ-ნმა მამუკა კიკალეიშვილმა უპასუხა, რომ მექანიზმების დახვეწა შემდეგ მოხდებოდა.
ბ-ნმა ბესარიონ სიმონიშვილმა განაცხადა, რომ სანქცია იქნება ის, რომ ასეთი დევნილი ოჯახები განსახლების რიგითობაში უკან გადმოიწევენ. სხვა მხრივ, დევნილებისთვის მხოლოდ დევნილობა საკმარისია, რომ განსახლება მიიღონ და დამატებითი კრიტერიუმები წესით აღარ უნდა არსებობდეს. სამწუხაროდ, შეზღუდული რესურსების პირობებში ხდება უკიდურესად მოწყვლადი დევნილების იდენტიფიცირება მათი პრიორიტეტულად განსახლების მიზნით.
ბ-ნმა ლევან ხვიჩიამ განაცხადა, რომ ამ შემთხვევაში კონტრარგუმენტს წარმოადგენს ის ფაქტი, რომ დევნილები, რომლებსაც მიზნად აქვთ საცხოვრებლის გაყიდვა, პროგრამიდან არ გავლენ და შესაბამისად, რიგითობა არ გადაიწევს. 
ბ-ნმა მამუკა კიკალეიშვილმა უპასუხა, რომ როდესაც დევნილს ეცოდინება, რომ ვერ გაყიდის საცხოვრებელს 5 წლის განმავლობაში, მაშინ აღარ შემოიტანს განაცხადს.
ქ-ნმა იულია ხარაშვილმა განაცხადა, რომ მიზნის მიღწევა ამ მექანიზმით ვერ მოხდება.
ბ-ნმა მამუკა კიკალეიშვილმა თქვა, რომ შეიძლება 5 წლიან აკრძალვას თავი დავანებოთ და სხვა კრიტერიუმებზე ვიფიქროთ. მაგალითად, სახელმწიფო არ უყიდის დევნილებს იმ საცხოვრებელს, რომელიც არის დედმამიშვილების ან სხვა ნათესავების საკუთრებაში, ასევე აღარ მოხდება მეორედ იმ საცხოვრებლის შესყიდვა, რომელიც სამინისტრომ ადრე უყიდა დევნილს და ა.შ. ასევე შეიძლება, რომ საცხოვრებელი სარგებლობაში გადაეცეს და ხელშეკრულებაში ჩაიწეროს, რომ ყველაფერზე პასუხისმგებელი იქნება დევნილი. 
ბ-ნმა ირაკლი ბოკუჩავამ განაცხადა, რომ ასეთი მექანიზმები უფრო საინტერესოა და უკეთესი იქნება იმ პატიოსანი დევნილებისთვის, რომლებიც აპირებენ, რომ მდგომარეობა გაიუმჯობესონ.
ქ-ნმა მარინა ფაღავამ განაცხადა, რომ შემოთავაზებული მექანიზმი პრობლემას არ ებრძვის და მხოლოდ შედეგების შემცირებისკენ არის მიმართული. რადგან დევნილთა 10% როდესაც ყიდის საცხოვრებელს, ნიშნავს, რომ ახერხებს სახელმწიფოს მოტყუებას. ამიტომ, საჭიროა ამ პრობლემის მიზეზებს შევხედოთ და გავარკვიოთ, თუ რატომ ხდება. საჭიროა ისე შევაფასოთ დევნილების აპლიკაციები, რომ მსგავსი გაჟონვა აღარ მოხდეს. რთული სისტემაა, ხარვეზები არსებობს და უნდა მოხდეს მათი აღმოფხვრა, რომ დევნილს აღარ მოუნდეს სახელმწიფოს მოტყუება.
ბ-ნმა მამუკა კიკალეიშვილმა უპასუხა, რომ რეგულაციები იქმნება მაშინ, როდესაც გარკვეული შედეგები დგება. 320-ე ბრძანების განხორციელების 5 წლიანმა პერიოდმა გარკვეული ხარვეზები გამოავლინა და შესაბამისად, ამ მექანიზმით შედეგს კი არ ვებრძვით, არამედ ეს მექანიზმი მომავალი ურთიერთობების დარეგულირებისკენ არის მიმართული. რაც შეეხება აპლიკაციების შეფასებასა და მონიტორინგს, მონიტორინგის თანამშრომლები მუშაობენ შაბათ-კვირასაც, ზოგჯერ ღამის საათებში მიდიან დევნილებთან და არსებული რესურსებით ისინი მაქსიმალურს აკეთებენ.
ბ-ნმა ნუკრი მილორავამ მადლობა გადაუხადა შეხვედრის ორგანიზატორებს და მონაწილეებს. მისი თქმით, სოფლად სახლის პროექტი საინტერესოა, თუმცა გამოჩნდა, რომ გარკვეული მანიპულაციები ხდება, პროექტში არის ხარვეზი, რისი აღმოფხვრის მიზნითაც გარკვეული შეთავაზებები გააკეთა მან. საჭიროა კარგი გაანალიზება, რადგან მრავალბინიანი საცხოვრებელი სახლებიდანაც ხდება ბინების გასხვისება. ხარვეზი არის სისტემური და მიზეზები შესწავლას საჭიროებს. გარდა ამისა, მისი აზრით 2 ქულა თბილისში მცხოვრებ დევნილებს უნდა მოეხსნათ, როდესაც ისინი სოფლად სახლის პროექტში ღებულობენ მონაწილეობას. რათა მანიპულაციები გამოირიცხოს, ქონების მართვის სააგენტოს რეგიონალურმა წარმომადგენლობამ წარმოადგინოს კონკრეტულ რეგიონებში „ჩაუწყობელი“ სახლების სია, საიდანაც დევნილს შეეძლება არჩევანის გაკეთება. მექანიზმები უნდა ეფუძნებოდეს კვლევებს და სამინისტროს საბოლოო მიზანი უნდა იყოს დევნილთა ინტეგრაცია, და არა რესურსების ოპტიმალური მართვა.
ბ-ნმა ირაკლი ბოკუჩავამ განაცხადა, რომ ეთანხმება ბ-ნ მამუკა კიკალეიშვილს  და მის მიერ შემოთავაზებული წინადადებები არის გზა ამ მანიპულაციების შემცირებისაკენ, რაც მინიმუმამდე შეზღუდავს ასეთ შემთხვევებს. შესაბამისად, როცა ჩამკეტი მექანიზმები ჩაიდება, შემდეგ შეიძლება მათი დახვეწა.
ბ-ნმა ბესარიონ სიმონიშვილმა განაცხადა, რომ ასეთ შემთხვევაში მიდგომა უნდა შეიცვალოს და შეიძლება საცხოვრებლები დევნილებს გადავცეთ სარგებლობაში.
ქ-ნმა ნანა ბობოხიამ განაცხადა, რომ ასევე მნიშვნელოვანია დევნილი თემის განვითარება და საცხოვრებლების საკუთრებაში არ გადაცემის შემთხვევაში, შეიძლება მათ ვეღარ მიიღონ მუნიციპალიტეტებისგან დახმარება.
ბ-ნმა ბესარიონ სიმონიშვილმა განაცხადა, რომ ამ შემთხვევაში ძირთადად სოფლად სახლის და დონორის მიერ კერძო სახლების მშენებლობის პროექტზეა საუბარი. ბინათმესაკუთრეთა ამხანაგობები იქმნება ძირითადად მაშინ, როცა დევნილები ცხოვრობენ მრავალბინიან კორპუსებში.
ქ-ნმა ნონა ქურდოვანიძემ განაცხადა, რომ რადგან აზრთა სხვაობაა, საჭიროა დამატებით კიდევ ვიფიქროთ და სამინისტრომ წარმოადგინოს გონივრული მექანიზმი.
ბ-ნმა მამუკა კიკალეიშვილმა განაცხადა, რომ ეს საკითხი პრინციპულია და შემდგომი საკითხები მასზეა დამოკიდებული. მისი თქმით, ყველა თანხმდება შემდეგზე: 1) 320-ე ბრძანებაში არის ხარვეზები; 2) გარკვეული რეგულაციებია მოსაფიქრებელი, რათა არ მოხდეს დევნილების მიერ მანიპულაციების განხორციელება, 3) დევნილებს საცხოვრებელი უნდა გადაეცეთ პირობადადებულ საკუთრებაში ან სარგებლობაში.
ქ-ნმა ნონა ქურდოვანიძემ  ბოლო საკითხთან დაკავშირებით თქვა, რომ თუ დევნილს სარგებლობაში გადაეცემა საცხოვრებელი სახლი, მაშინ მისი მემკვიდრეობით გადაცემა უნდა იყოს შესაძლებელი.
ბ-ნმა მამუკა კიკალეიშვილმა უპასუხა, რომ ეს მსჯელობის საგანია, რადგან საცხოვრებელი სარგებლობაში გადაეცემა როგორც დევნილს და სამკვიდრო მასაში არ შევა. 
ქ-ნმა იულია ხარაშვილმა განაცხადა, რომ არის შემთხვევები როდესაც სამაჩაბლოდან დევნილი დევნილების მონიტორინგს ახორციელებენ თანამშრომლები და არ იციან ამ დევნილების სპეციფიკა.
ბ-ნმა ბესარიონ სიმონიშვილმა უპასუხა, რომ მონიტორინგის ჩატარების დროს მთავარია თანამშრომლების კომპეტენცია. 
ბ-ნმა დავით გურამიშვილმა უპასუხა ქ-ნი მარინა ფაღავას კითხვას, აპლიკაციების შეფასების მექანიზმის დახვეწასთან დაკავშირებით და განაცხადა, რომ თუ დევნილის აპლიკაციის განხილვა მოხდა კომისიაზე და მას გადაეცა საცხოვრებელი, ეს იმას ნიშნავს, რომ ის აკმაყოფილებს შესაბამის კრიტერიუმებს. ყველა შემთხვევა, რასაც ის ესწრებოდა, არის დასაბუთებული. თუ მათ უარი უნდა ეთქვათ განსახლებაზე, მაშინ ამისთვის საჭიროა კონკრეტული არგუმენტები, ფაქტები. ამჟამად ყველა შემთხვევის საფუძვლიანად შესწავლა ხდება და თუ აპლიკაციების შეფასების პროცესის გაუმჯობესება კიდევ შეიძლება, მზად არის მოუსმინოს კონკრეტულ შეთავაზებებს.
ბ-ნმა ირაკლი ბოკუჩავამ განაცხადა, რომ ყველა შემთხვევა, როდესაც დევნილი სასამართლოში უჩიოდა სამინისტროს, ამ უკანასკნელმა წააგო.
დღის წესრიგის მეორე საკითხთან დაკავშირებით ქ-ნმა იულია ხარაშვილმა კითხვა დასვა, თუ რა იგულისხმება დევნილის „დაუსაბუთებელ“ უარში, როდესაც მას არ სურს მიიღოს სახელმწიფოს მიერ გადაცემული საცხოვრებელი. მისი თქმით, ხშირია შემთხვევები, როცა დევნილები უარს იძახდნენ იმის გამო, რომ ოჯახში იყო ზრდასრული სხვადასხვა სქესის პირი. გარდა ამისა, სამინისტრო და სააგენტო არის 1325-ე გაეროს რეზოლუციის შესრულებაზე და ქალების უფლებების დაცვაზე პასუხისმგებელი უწყება. კარგი იქნება, რომ განსახლების შეთავაზების დროს 2 ან 3-ჯერ უარის თქმის უფლება ქონდეს დევნილს. 
ქ-ნმა ნონა ქურდოვანიძემ განაცხადა, რომ მისთვისაც ბუნდოვანია ტერმინი „დაუსაბუთებელი“, რაც შეიძლება იყოს სადაო. გარდა ამისა, რატომ ვაწესებთ 5 წელს, მაშინ როცა 2 წლიანი მორატორიუმი უკვე არსებობს. 
ბ-ნმა ლევან ხვიჩიამ კითხვა დასვა, თუ რა შეიძლება იყოს კონკრეტულ შემთხვევებში „დაუსაბუთებელი“? მაგალითად, ქალაქის ცენტრიდან დაშორება, თუ სხვა.
ბ-ნმა მამუკა კიკალეიშვილმა განაცხადა, რომ არის შემთხვევები, როდესაც დევნილს არ მოწონს ხედი.
ბ-ნმა ბესარიონ სიმონიშვილმა დაამატა, რომ იყო შემთხვევები, როცა დევნილს არ მოწონდა დირსის კორპუსები და უნდოდა ვაზისუბანში. სხვა შემთხვევაში, დევნილ დედა-შვილს უნდოდა ორ საძინებლიანი ბინა და ამიტომ აცხადებდნენ უარს. ზოგს მაღალი სართული არ უნდა, ზოგს კუთხის ბინა და ა.შ. ამჟამად სააგენტო იყენებს დოლურის პრინციპს და შესაბამისად, მსგავსი დევნილთა განაცხადები ვერ დაკმაყოფილდება. თუ ობიექტური მიზეზია, სააგენტო მზად არის გამოასწოროს. 
ბ-ნმა ირაკლი ბოკუჩავამ განაცხადა, რომ ოჯახის სულადობის მიხედვით, როდესაც მათ კონკრეტული ზომის ფართი ეკუთვნით, კარგი იქნებოდა  სხვადასხვა დოლურაში რომ მოხდეს მათთვის ბინების განაწილების მიზნით კენჭისყრა. 
ბ-ნმა ბესარიონ სიმონიშვილმა უპასუხა, რომ შესაბამისი ზომის ბინების საკმარისი რაოდენობა არ იყო და ამის გამო ცალკე დოლურის მოწყობა ვერ მოხერდხა.
ქ-ნმა ნინო ხოხობაიამ დასვა კითხვა იმის შესახებ, რომ მისთვის გაუგებარია 5 წლიანი მორატორიუმის დაწესების მიზეზი, რადგან ამჟამად არსებობს 2 წლიანი პერიოდი და მას აინტერესებს, რატომ არ მოქმედებს ეს მექანიზმი.
ბ-ნმა დავით გურამიშვილმა უპასუხა, რომ აპლიკაციების განხილვასა და ბინების განაწილების პროცესს წინ უძღვის დიდი შრომა და რესურსების ხარჯვა. არსებული 2 წლიანი პერიოდი არის ხანმოკლე და შესაბამისად არაეფექტური. ამის გამო ზარალდება სხვა ოჯახები.
ბ-ნმა ლევან ხვიჩიამ იკითხა ამჟამდ როგორ ხდება, თუ დევნილს ხედი არ მოწონს და მის გამო უარს აცხადებს.
ბ-ნმა მამუკა კიკალეიშვილმა უპასუხა, რომ თუ დევნილი ოჯახი უარს იტყვის ბინის მიღებაზე იმის გამო, რომ მას ხედი არ მოწონს, მისი აპლიკაცია აღარ განიხილება მომდევნო 2 წლის განმავლობაში.
ბ-ნმა ბესარიონ სიმონიშვილმა განაცხადა, რომ დირსში განაწილებული ბინების დროს არის საკმაოდ ბევრი შემთხვევა, როდესაც დევნილები არც თავად შედიან შეთავაზებულ ბინებში და არც სხვას აძლევენ იმის შესაძლებლობას, რომ შევიდნენ.
ქ-ნმა იულია ხარაშვილმა განაცხადა, რომ ასევე არის შემთხვევები, როდესაც დირსში 2 ოთახიანი ბინები გადაკეთდა 3 ოთახიან ბინებად და კომპანიის არასათანადოდ შესრულებული სამუშაოების გამო, ბევრი ხარვეზია.
ბ-ნმა ირაკლი ბოკუჩავამ თქვა, რომ ასევე საჭიროა დევნილის მიერ უარის თქმის ვადა განისაზღვროს.
ბ-ნმა მამუკა კიკალეიშვილმა განაცხადა, რომ ამჟამად არსებულ შემთხვევებზე სისხლის სამართლის კოდექსის ამოქმედებაც შეიძლება ალბათ, თუმცა სააგენტოს სურვილი არ არის, რომ ამ კუთხით მიუდგეს პრობლემის მოგვარებას.
ბ-ნმა ბესარიონ სიმონიშვილმა მონაწილეებს მიმართა დღის წესრიგის მე-3 საკითხთან დაკავშირებით, რაც ეხება საცხოვრებელი ფართის სტანდარტების შეცვლას და იკითხა, თუ რა პოზიცია ქონდათ მათ. აღნიშნულ საკითხთან დაკავშირებით მონაწილეებმა უპასუხეს, რომ ეთანხმებიან შემოთავაზებულ ცვლილებას.
რაც შეეხება დღის წესრიგის მე-4 საკითხს, ბ-ნმა ირაკლი ბოკუჩავამ განაცხადა, რომ პრინციპულად ეს საკითხიც არ არის პრობლემატური, თუმცა დასაზუსტებელია რამოდენიმე დეტალი.
ქ-ნმა იულია ხარაშვილმა განაცხადა, რომ ხშირად დევნილებს მეორე განაცხადი შემოაქვთ იმის გამო, რომ პირველი პროექტის ფარგლებში ბინის მიღების იმედი არა აქვთ.
ბ-ნმა ლევან ხვიჩიამ თქვა, რომ ორი გამოსავალია, დევნილს უნდა შევეხმიანოთ და ვკითხოთ, რამოდენიმე განაცხადიდან რომელს აირჩევს, ან დევნილებს უნდა ვაცნობოთ, რომ შემოიტანონ მხოლოდ ერთი განაცხადი და შემდეგ მოხდეს ამ განაცხადში ცვლილების შეტანა. ნებისმიერ შემთხვევაში უნდა მოხდეს დევნილებთან დაკავშირება. 
ბ-ნმა მამუკა კიკალეიშვილმა განმარტა, რომ აქ  აუცილებლად იგულისხმება ის, რომ დაინტერესებულ პირს უნდა ეცნობოს, თუ რომელი განაცხადი დარჩება აქტიური. 
დღის წესრიგის მე-5 საკითხთან დაკავშირებით ქ-ნმა ნინო ხოხობაიამ განაცხადა, რომ პროექტის ფარგლებში ლტოლვილთა დანიის საბჭო ახორციელებს გერმანიის განვითარების ბანკის 10 მილიონ ევროს პროექტს, რომლის ფარგლებში მიმდინარე წელს აშენდება 100 სახლი შიდა ქართლის რეგიონსა და დასავლეთ საქართველოში, ხოლო მომავალ წელს - 120 სახლი. ამჟამად უკვე აშენებულია 31 სახლი მარნეულის მუნიციპალიტეტში. რაც შეეხება პროექტში მონაწილეობის კრიტერიუმს, დევნილს უნდა ქონდეს 2020 წლის 1 თებერვლამდე საკუთრებაში რეგისტრირებული უფლებრივად უნაკლო მიწა. შემდეგ მოხდება 320-ე ბრძანების კრიტერიუმების მიხედვით ბენეფიციარების შერჩევა.
რაც შეეხება დღის წესრიგის მე-6 საკითხს, შეხვედრის მონაწილე არასამთავრობო ორგანიზაციის წევრებმა განაცხადეს, რომ „კომპენსაცია“ არასწორი ტერმინია და უნდა შეიცვალოს.
ქ-ნმა იულია ხარაშვილმა თქვა, რომ აღნიშნული პროექტის განხორციელებას ახლავს კორუფციის რისკები და ასევე, ნეგატიურად აისახება ლარის კურსზე. 
ბ-მა ნუკრი მილორავამ განაცხადა, რომ როდესაც მოწყვლად დევნილებზე ვსაუბრობთ, უნდა გვახსოვდეს, რომ ესენი არიან ადამიანთა ის კატეგორია, რომელსაც არა აქვთ დიდი თანხის მართვის უნარი და გამოცდილება.
ბ-ნმა ბესარიონ სიმონიშვილმა განაცხადა, რომ ეს იდეა თავად დევნილების მოთხოვნიდან გამომდინარეობს, რადგან სოფლად სახლის პროექტის განხორციელების დროს არსებობს მანიპულაციების რისკი და აქედან წარმოიშვა იდეა, ხომ არ ჯობდა, რომ პირდაპირ მიეცეთ დევნილებს გარკვეული თანხა გრძელვადიანი განსახლების სანაცვლოდ. 
ბ-ნმა მამუკა კიკალეიშვილმა განაცხადა, რომ ეს საკითხი პირველი საკითხს უკავშირდება და იქ წარმოდგენილი პრობლემის რეგულირების ერთ-ერთი მექანიზმად შეიძლება განვიხილოთ.
ბ-ნმა თორნიკე ცაგარეიშვილმა თქვა, რომ გადაცემული თანხით დევნილი ოჯახი სახლს ვერ შეიძენს. მათი განსახლების პრობლემა კვლავ დარჩება და შემდეგ ისინი სხვა უწყებებს მიმართავენ დახმარებისთვის.
ბ-ნმა ლევან ხვიჩიამ განაცხადა, რომ ამ პროექტის დამტკიცების შემთხვევაში მიზანი ვერ მიიღწევა. სოფლად სახლის პროექტი საერთოდ ჩავარდება და აღარავინ მიიღებს მონაწილეობას. ასევე, ამ თანხით დევნილები ვერ შეიძენენ ბინას. მაგალითად, ეგრეთ წოდებული შეჭრილი დევნილები მზად იყვნენ კომპენსაციის სახით მიღებული 7000$ დაებრუნებინათ ბინების მიღების სანაცვლოდ.
ქ-ნმა იულია ხარაშვილმა განაცხადა, რომ ეს პროექტი დიდ დაინტერესებას გამოიწვევს და ბევრი დევნილი შემოიტანს განაცხადს.
ბ-ნი ბესარიონ სიმონიშვილის მიხედვით ასეთ შემთხვევაში შეიძლება ქვოტები დაწესდეს.
ბ-ნმა მამუკა კიკალეიშვილმა განაცხადა, რომ თუ ბევრი დევნილი შემოიტანს ამ პროექტში განაცხადს, მაშინ ეს ნიშნავს, რომ მოთხოვნა დიდია და აუცილებელი ყოფილა მისი განხორციელება.
რაც შეეხება დღის წესრიგის მე-7 საკითხს, აღნიშნულთან დაკავშირებით ბ-ნმა ირაკლი ბოკუჩავამ განცხადა, რომ შეიძლება მარტივი ცვლილება შევიდეს 320-ე ბრძანებაში „და/ან სახელმწიფოს მიერ გადაცემული“ ჩაემატოს და პრობლემა მოგვარდება.
ბ-ნი ლევან ხვიჩიას მიხედვით ბევრი თვითნებურად მოკავების შემთხვევებია საქართველოს მასშტაბით, დაახლებით 40,000. კარგი იქნება, რომ მოხდეს იდენტიფიცირება, თუ რამდენია მათ შორის დევნილი. აღნიშნული საკითხის რეგულირების მიზნით შექმნილია აღიარების კომისია, რომელზეც შემდეგ მოხდება დევნილთა საკითხების განხილვა.
ბ-ნმა გიორგი შავგულიძემ განაცხადა, რომ თუ დევნილს საკუთრებაში აქვს საცხოვრებელი, ეს კომისიაზე განხილვის დროს მაინც უარის საფუძველია.
ბ-ნმა მამუკა კიკალეიშვილმა უპასუხა, რომ მსგავს შემთხვევაში მართალია ისინი განსახლებაზე ამ ეტაპზე უარს იღებენ, თუმცა ეს არ არის საბოლოო უარი და მათი აპლიკაციის განხილვის ვადის გადაწევა ხდება.
დღის წესრიგის მე-8 საკითხთან დაკავშირებით ბ-ნმა ბესარიონ სიმონიშვილმა განაცხადა, რომ პრაქტიკაში არის შემთხვევები, როდესაც დევნილი თხოვდება არადევნილ ოჯახში (ან მოყავს არადევნილი ცოლად), სადაც 5 ან 6 პირი ცხოვრობს. შემდეგ სახელმწიფოს უწევს ამ ოჯახის განსახლებით უზრუნველყოფა და რასაც შედეგად მოყვება განსახლების მოლოდინში მყოფი სხვა დევნილების უკმაყოფილება.
ბ-ნმა ირაკლი ბოკუჩავამ განაცხადა, რომ იდეას ეთანხმება, თუმცა ფორმულირება დასახვეწია დისკრიმინაციული რომ არ იყოს. არსებული ფორმულირების შემთხვევაში დევნილმა სასამართლოს რომ მიმართოს, მოუგებს სახელმწიფოს. საჭიროა, რომ შესაბამისი მექანიზმი მოვიფიქროთ ერთობლივად.
ბ-ნმა გიორგი შავგულიძემ განაცხადა, რომ მსგავსი შემთხვევები შეიძლება იყო ცოტა და მათი კომისიაზე განხილვის დროსაც შეიძლება შესაბამისი გადაწყვეტილების მიღება. 
დღის წესრიგის მე-9 საკითხთან დაკავშირებით ბ-ნმა თორნიკე ცაგარეიშვილმა განაცხადა, რომ სოციალური ქულების განულებისა და ე.წ. ძირი ოჯახების განსახლებით უზრუნველყოფის შემთხვევა წინააღმდეგობაში მოდის არსებულ მიდგომასთან, რაც ითვალისწინებს მოწყვლადი დევნილების პრიორიტეტულად განსახლებას.
ბ-ნმა ნუკრი მილორავამ განაცხადა, რომ არის შემთხვევები, როდესაც უპირატესად სოციალურად დაუცველები იღებენ ბინებს ერთ კონკრეტულ მრავალბინიან კორპუსში და შედეგად ვიღებთ ე.წ. გეტოებს, სადაც სიღარიბის კონცენტრაცია ხდება. 
ბ-ნმა ირაკლი ბოკუჩავამ ე.წ. ძირი ოჯახების ცნებასთან დაკავშირებით განაცხადა, რომ წარსულშიც იყო მსგავსი ცნების შემოტანის მცდელობა. 2013 წელს, როდესაც თაობებად დაყოფის იდეა არსებობდა. შემდეგ 2016 წელს დევნილის შემწეობის ერთ-ერთი მოდელი ითვალისწინებდა თაობებად დაყოფას. ძირი ოჯახების ცნება ეწინააღმდეგება კანონს.
ბ-ნმა დავით გურამიშვილმა განაცხადა, რომ იდეის დონეზე ხდება ამ საკითხის განხილვა, რათა გარკვეული პრიორიტეტი მიენიჭოთ მათ, ვისაც დევნა შეეხო. მიზანი არის ის, რომ გაჩნდეს რაღაც კრიტერიუმი, რაც ასეთ დევნილებს მისცემს იმის საშულებას, რომ სანამ ცოცხლები არიან მიიღონ განსახლება. 
ბ-ნი ირაკლი ბოკუჩავას მიხედვით, თუ ძირ ოჯახებს განსახლების დროს პრიორიტეტს მივანიჭებთ, მაშინ ყველა არა ძირი ოჯახი გაერთიანდება ძირ ოჯახთან ბინის მიღების მიზნით. გარდა ამისა, არსებული ბაზა არ იძლევა ამ ძირი ოჯახების იდენტიფიცირების საშუალებას და დამატებით საქმე იქნება გასაკეთებელი.
ქ-ნმა იულია ხარაშვილმა განაცხადა, რომ დევნილთა მსგავს კატეგორიას კანონი არ ითვალისწინებს. ასევე გასათვალისწინებელია, რომ ბევრი დევნილი გარდაიცვალა. 
ბ-მა ბესარიონ სიმონიშვილმა განაცხადა, რომ ძირი ოჯახებისთვის პრიორიტეტის მინიჭება არ გულისხმობს, რომ სხვა კატეგორიის დევნილებს ვზღუდავთ.
ბ-ნმა მამუკა კიკალეიშვილმა თქვა, რომ როდესაც იდეის დონეზე ვმსჯელობთ კონკრეტულ საკითხებზე, ბევრი რამ შეიძლება ეწინააღმდეგებოდეს არსებულ კანონებს, თუმცა ასევე უნდა აღინიშნოს, რომ არსებობს გარკვეული პრობლემები, რისი იდენტიფიცირებისა და განხილვისთვის წარმოდგენის ვალდებულება გვაქვს. შესაბამისად, საჭიროა პრობლემის გადაწყვეტის გზებზე მსჯელობა. რაც შეეხება დევნილის სტატუსს, ამას არავინ არასოდეს არ შეხებია და ყოველთვის საკითხი იდგა ოჯახის დეფინიციასა და პრიორიტეტულობის განსაზღვრაზე. 
ბ-ნმა ლევან ხვიჩიამ განაცხადა, რომ ამის ადმინისტრირება რთულია, რადგან ბაზა არ იძლევა ასეთი დევნილების იდენტიფიცირების საშუალებას. ამას გარდა, შეიძლება დევნილი ოჯახი საზღვარგარეთ ცხოვრობდეს და ძირი ოჯახის კრიტერიუმს აკმაყოფილებდეს. ჩამოვა საქართველოში და მიიღებს ბინას. 
ბ-ნმა ზაზა გოცირიძემ განაცხადა, რომ არის შემთხვევები, როდესაც დევნილი სპეციალურად იქმნის რთულ სოციალურ პირობებს, სოციალური ქულების მოგროვების მიზნით. სოციალური მომსახურების სააგენტოს სამწუხაროდ არა აქვს იმის რესურსი, რომ ხშირად ამოწმოს მათი მდგომარეობა. ამიტომაც, გარკვეული დროითი შეზღუდვა უნდა დაწესდეს. მაგალითად, სოციალურად დაუცველის სტატუსი უნდა ქონდეს ბოლო ერთი წლის განმავლობაში.
ბ-ნმა ბესარიონ სიმონიშვილმა განაცხადა, რომ შემდგომ შეხვედრაზე გაგრძელდეს დღის წესრიგის მე-9 საკითხზე მსჯელობა.
[bookmark: _GoBack]ქ-ნმა იულია ხარაშვილმა დასვა კითხვა, თუ რა ბედი ეწია იპოთეკური სესხის მქონე დევნილების ფინანსური დახმარებისა და თანადაფინანსების პროექტებს, რაზეც ბ-ნმა ბესარიონ სიმონიშვილმა უპასუხა, რომ აღნიშნული პროექტები გაუქმდა, რადგან აქცენტის გადატანა ხდება მოწყვლად დევნილებზე.
ბ-ნმა ბესარიონ სიმონიშვილმა მადლობა გადაუხადა სამუშაო ჯგუფის მონაწილეებს და შეხვედრა დამთავრებულად გამოაცხადა.

